
Pénanpe an Pinanpe an hine siran hike, sine an pe ta Pinanpe pis ta
san akusu, (poro) poro etaspe yan hine an. hine, * etaspe! ackémuy na!
sekor hawean akusu, “ hokure enkomuy! ” sekor etaspe hawean hi kusu
orano, akomuy pekor ikian kor oksutu ae a ae a hine oraun, tane etaspe
arpa (hi) noyne ne hi kusu, “hokure arpa, oksutu cimesu!” sekor
haweanan. tane etaspe herepasi wa arpa hi kusu os ene haweanan akusu,
etaspe ene hawean hi. ‘“ho makanaketa?” sekor hawean hi kusu,
““hokure arpa akor etaspe!’ sekor, itakan hawe ne wa.” sekor ne akusu,
“ cinu ewen pe he un ciye! ”” sekor hawean kor iruska kor hoyupu hine
yan.

orowano kotcawot kiraan hine ikes anpa wa ek a ek a kor an a p, too
mak ta payean akusu, nitek ka ta paskur sinep rew hine, “ hutne pinay
kari, sep pinay kari, katk ka:k hutne pinay kari, ka:k ka:k sep pinay
kari,” sekor hawean kor an.

hi kusu oraun ‘“ hutne pinay kari kiraan hi ne yak pirka nankor.” sekor
yaynuan pe ne kusu, ne hutne pinay turasi kiraan. akusu iyos etaspe ek a
p, néa pinay hutne p ne kusu, ounoun hine iyos ek ka eaykap hi kusu
oro ta sdnan hine atoykokikkik hine arayke hine, orano kamihi auni un
arura a arura a hine orano aepirka kor 4nan.

ruwe ne akusu oro ta, sine an to ta, Pénanpe san hine, ene hawean hi,
“ineno wenkur ene a p mak eyki hine nispa ene?’” sekor hawean hi
kusu, “ ek ipe kor aepaskuma na! ”’ sekor Pananpe hawean akusu, ““ hoski
tasi cinu rok pe!” sekor hawean kor, apa sam un kucir tek hine oraun,
too Pénanpe pis ta san.

akusu, sonno ka suy etaspe yan hine an. hi kusu ‘‘aekémuy na,
etaspe! ”” sekor hawean kor “ hetak hokure ikomuy un!” sekor hawean.
hine, orano, néa Pénanpe, etaspe komuy kor oksutu e a e a e a kor komuy
pekor iki kor an ayne, etaspe herepasi repun.

3

hi kusu, “hokure arpa, oksutu cimesu!’ sekor Pénanpe hawean.
akusu, ““ (homanak, ho . . .) ho makanaketa? ”’ sekor etaspe hawean hi
kusu, “ “ hokure arpa, akor etaspe!’ sekor haweanan hawe ne wa.” sekor

an akusu, “ cinu ewen pe he un ciye! ”’ sekor hawean kor, etaspe iruska
kor hoyupu hine yan hi kusu orano, Pénanpe kira hine hemakasi wa
arpa.

akusu too mak ta, nitek ka ta paskur sinep rew hine, ‘“kak kak
hutne pinay kari, katk ka:k sep pinay kari,” sekor hawean kor an hi
kusu, Pénanpe ene yaynu hi, “ sep pinay kari kiraan hi ne yak tasi, sirsep
wa kiraan enitan nek! >’ sekor Pénanpe yaynu p ne kusu, pe ne kusu, sep
pinay kari Pénanpe kira.

akusu nei pakno ka etaspe ikesanpa easkay pe ne kusu, Pénanpe osikoni
hine, néa Pénanpe atoykorayke hine, tu ray wen ray wa isam.

Pénanpe ray wa isam ruwe ne kusu, tane oka Pénanpe iteki ikoysanpa
yak pirka!

sekor an Pénanpe uwepeker, kuye hawe un.

ene an uwepeker, ekasi hici utar ye hi ne a wa.

pakno ka. owari !

